
શ્રીલક્ષ્મીનારાયણસ્તોત્રમ્ ૨

અથ શ્રીલક્ષ્મીનારાયણસ્તોત્રમ્ ।
સત્યવ્રતક્ષેત્રલલામભૂતો બાહાસરિત્તીરવિરાજમાનઃ ।
મખિપ્રકૃષ્ટોહ્યરશાણિપાલૈ નારાયણો યત વિભાતિ લક્ષ્મ્યા॥ ૧॥
આત્રેયગોત્રામ્બુધિપૂર્ણચન્દ્રૈઃ આચારશીલૈરભિતો વરિષ્ઠૈઃ ।
આશાસ્યમાનઃ પરભક્તિયુક્તૈઃ નારાયણો ભાતિ સહૈવ લક્ષ્મ્યા॥ ૨॥
શ્રીવૈષ્ણવાગ્રેસરમાનનીયાઃ આચાર્યવર્યા જગતિ પ્રસિદ્ધાઃ ।
સત્સમ્પ્રદાયાવનબદ્ધદીક્ષાઃ ત્વયા પ્રદાત્તા જગતાં વિભાન્તિ॥ ૩॥
ભાગ્યં જગત્યામુપવર્ણનીયં ત્વદીયસેવાફલમામનન્તિ ।
અસ્તોકદિવ્યાધ્વરવેદિભોગ્યે જાનેઽગ્રહારે તવ ભાગ્યમેતત્॥ ૪॥
ઇષ્ટાર્થસિદ્ધ્યૈ ભવતોપદિષ્ટમિષ્ટ્યાદિકં ભૂરિ કૃતં હિ યત્ર ।
યજ્ઞો હિ નારાયણનામરૂપઃ ત્વમત્ર ભાસીતિ વિભાવયે ત્વામ્॥ ૫॥
આત્રેયગોત્રૈકજનિપ્રકૃષ્ટાઃ દ્વિજા દ્વિજત્વં પ્રતિપદ્યમાનાઃ ।
ભૂયસ્તરાં વિષ્ણુપદે ચરન્તઃ વિભાન્તિ તુષ્ટસ્ત્વમિહાસિ ભૂત્યૈ॥ ૬॥
નારાયણ ત્વં રમયા સમેતઃ પ્રાચીં  દિશં વીક્ષ્ય મુહુઃ  પ્રસન્નઃ ।
કુતો ન જાને પરમં રહસ્યં યૂપોજ્જ્વલં સ્તમ્ભમવેક્ષસે કિમ્ !॥ ૭॥
યજ્ઞસ્ય સાક્ષી સ્થિર એવ લોકે યજ્ઞસ્થલી ચાપિ વિભાતિ સુસ્થા ।
તતોઽભિજાતાવસતોઽગ્રહારઃ વિશ્વપ્રસિદ્ધોઽપ્યધુના ત્વયૈવ॥ ૮॥
કાઞ્ચ્યુત્તરાચોત્તમતાં પ્રણીતા યજ્ઞૈર્હિ  સજ્જૈઃ કિલ યાયજૂકૈઃ  ।
અત્ર્યન્વવાયાન્વયવિદ્વદગ્ર્યૈઃ સુસ્વધ્વરૈરધ્વરવેદિદીપ્રૈઃ॥ ૯॥
શ્રીવાદિહંસામ્બુદસૂરિવર્ય વંશાવતંસૈઃ કિલ વિપ્રવર્યૈઃ ।
શ્રીશ્રીનિવાસાધ્વરિભિઃ પ્રતિષ્ઠાં પ્રાપ્તોઽગ્રહારોહ્યરશાણિપાલૈ॥ ૧૦॥
પ્રતિષ્ઠિતસ્ત્વં નિજભૂમ્નિ નિત્યં પ્રતિષ્ઠિતસ્ત્વં પરમાગ્રહારે ।

પુનઃ પ્રતિષ્ઠા ભવતઃ પ્રશસ્યા ચિરાય નારાયણ ! સન્નિધત્સ્વ॥ ૧૧॥
યમપ્પયં પ્રાહ્વયતિસ્મ હૃષ્ટો વરપ્રદો વારણશૈલમૂર્ધ્નિ  ।
દેવાધિરાજોઽપ્પયદીક્ષિતોઽસૌ કૂટસ્થ એવાભવદત્રિગોત્રે॥ ૧૨॥
કલ્યાણકુલ્યા કમનીયયૂપઃ કાર્શ્યં કુતઃ પ્રાપ ન વેદ્મિ તત્ત્વમ્ ।
ક્ષમસ્વ સર્વાનપરાધવર્ગાન્ ઋદ્ધ્યૈ સમીક્ષસ્વ સુધાકટાક્ષાત્॥ ૧૩॥
કલ્યાણકુલ્યામૃતવાહિની સ્તાત્ યૂપઃ સમુચ્છ્રાયમુપૈતુ  ભૂયઃ ।
ત્વદીયધામોજ્જ્વલતામુપેયાત્ આરાધનં તે નવતાં પ્રદદ્યાત્॥ ૧૪॥
કાઞ્ચીઘટામ્બ્વિત્યભિધાનભાજઃ શ્રીવેંકટાચાર્યમુખાઃ કવીન્દ્રાઃ ।
યત્સન્નિધાનાત્ અતુલાં પ્રતિષ્ઠાં સંપ્રાપ્ય નારાયણ સંવિભાસિ॥ ૧૫॥
દભ્રેતરે ધામનિ વર્ધમાનો દભ્રં પરં ધામ સમાશ્રિતોઽસિ ।
અદભ્રદૃષ્ટ્યા સ્વયમેધમાનઃ ભદ્રાણિ નારાયણ સંવિધેયાઃ॥ ૧૬॥
વિધિપ્રણીતે સુભગેઽશ્વમેધે સમુદ્ભવન્ શ્યામલહવ્યવાહઃ ।
અસ્તોકભોગ્યાધ્વરહવ્યભોક્તા નયત્યહો તાન્ સ્વપુરં સ્મ દેવઃ॥ ૧૭॥
કલિઃ પ્રદુષ્ટઃ કવયોઽપિ નષ્ટાઃ કલ્યાણકુલ્યાપ્યમૃતેન હીના ।
જાતાશ્ચ દૂરે સુખજીવિકાયૈ પરન્તુ નારાયણ સુસ્થિરોઽસિ॥ ૧૮॥
પૂતોઽગ્રહારો મખજાલકૃત્યા પૂતા સ્થલી સત્પદરેણુપૂર્ણા ।
પૂતા વયં ગ્રામસુનામધૃત્યા વસેમ નારાયણ તે કટાક્ષૈઃ॥ ૧૯॥
શ્રીસૂક્તહોમેન કૃતેન ભક્ત્યા ગ્રામસ્સમૃદ્ધિં  સકલામુપૈતુ ।
દેવસ્સમારાધનસમ્પ્રહૃષ્ટઃ અભીષ્ટદાયી સતતં વિભાતુ॥ ૨૦॥
અત્ર્યન્વવાયે જનિમેત્ય સેવા રતેન માવાસરઘૂત્તમેન ।
ભક્ત્યા કૃતં સ્તોત્રમિદં પઠન્તઃ લક્ષ્મીકટાક્ષેણ વિભાન્તુ લોકે ॥ ૨૧॥
લક્ષ્મી નારાયણં દેવં મન્દિરં નૂતન નિર્મિતમ્   ।
રક્ષિતાં યાગશાલાં ચ દૃષ્ટ્વા તુષ્ટિં  ભજેમહિ॥ ૨૨॥
ઇતિ શ્રીનિવાસરાઘવન્ વિરચિતં શ્રીલક્ષ્મીનારાયણસ્તોત્રં સમ્પૂર્ણમ્ ।
NA

